
ՏԱՐԵՑ ԵՎ (ԿԱՄ) ՀԱՇՄԱՆԴԱՄՈՒԹՅՈՒՆ ՈՒՆԵՑՈՂ ԱՆՁԱՆՑ ԽՆԱՄՔԻ 
ՏՐԱՄԱԴՐՄԱՆ ԿԱՐԳԸ, ՊԱՅՄԱՆՆԵՐԸ, ՉԱՓՈՐՈՇԻՉՆԵՐԸ, ԱՋԱԿՑՈՒԹՅԱՆ 
ՔԱՐՏԻ ՁԵՎԸ ԵՎ ՏՐԱՄԱԴՐՎՈՂ ԳՈՒՄԱՐԻ ՉԱՓԸ ՍԱՀՄԱՆԵԼՈՒ, ՏԱՐԵՑ 
ԵՎ (ԿԱՄ) ՀԱՇՄԱՆԴԱՄՈՒԹՅՈՒՆ ՈՒՆԵՑՈՂ ԱՆՁԱՆՑ ԽՆԱՄՔԻ ՏՐԱՄԱ-
ԴՐՈՒՄԸ ՄԵՐԺԵԼՈՒ ՀԻՄՔ ՀԱՆԴԻՍԱՑՈՂ ՀԻՎԱՆԴՈՒԹՅՈՒՆՆԵՐԻ ՑԱՆԿԸ 
ՀԱՍՏԱՏԵԼՈՒ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2015 

ԹՎԱԿԱՆԻ ՍԵՊՏԵՄԲԵՐԻ 25-Ի N 1112-Ն ԵՎ ՀՈԿՏԵՄԲԵՐԻ 29-Ի N 1292-Ն 
ՈՐՈՇՈՒՄՆԵՐՈՒՄ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ  

-------------------------------------------------------------------------------------------------------------- 
 
 

Համաձայն «Սոցիալական աջակցության մասին» օրենքի 13-րդ հոդվածի 12-րդ 

մասի, 30-րդ հոդվածի 3-րդ մասի և «Նորմատիվ իրավական ակտերի մասին» օրենքի 

33-րդ, 34-րդ և 37-րդ հոդվածների՝ Հայաստանի Հանրապետության կառավարությունը    

ո ր ո շ ու մ     է. 

1. Սահմանել տարեց և (կամ) հաշմանդամություն ունեցող անձանց խնամքի 

տրամադրման՝ 

1) կարգը և պայմանները՝ համաձայն N 1 հավելվածի. 

2) չափորոշիչները՝ համաձայն N 2 հավելվածի. 

3) աջակցության քարտի ձևը՝ համաձայն N 3 հավելվածի։ 

2. Սահմանել, որ սույն որոշման N 1 հավելվածով սահմանված տարեց և (կամ) 

հաշմանդամություն ունեցող անձանց տնային պայմաններում կամ սոցիալական 

հոգածության ցերեկային կենտրոններում խնամքի տրամադրումն իրականացվում է 

սույն որոշման N 3 հավելվածով սահմանված աջակցության քարտի տրամադրման 

միջոցով, որով տրամադրվող գումարի չափը հաշվարկվում է հիմք ընդունելով 

սույն որոշման N 2 հավելվածով սահմանված չափորոշիչները՝ նախատեսված 1 

շահառուի համար՝ սույն որոշման 6-րդ կետի 3-րդ ենթակետի համաձայն։ 

3. Հաստատել տարեց և (կամ) հաշմանդամություն ունեցող անձանց 

խնամքի տրամադրումը մերժելու հիմք հանդիսացող հիվանդությունների ցանկը՝ 

համաձայն N 4 հավելվածի։ 

4. Հայաստանի Հանրապետության կառավարության 2015 թվականի սեպ-

տեմբերի 25-ի «Երեխաների, տարեց և (կամ) հաշմանդամություն ունեցող անձանց 

խնամքի տրամադրման կարգը և պայմանները սահմանելու, տարեց և (կամ) հաշ-

մանդամություն ունեցող անձանց խնամքի տրամադրումը մերժելու հիմք հանդիսացող 

հիվանդությունների ցանկը հաստատելու և Հայաստանի Հանրապետության մի շարք 

որոշումներ ուժը կորցրած ճանաչելու մասին» N 1112-Ն որոշման մեջ կատարել 

հետևյալ փոփոխությունները` 

1) վերնագիրը շարադրել հետևյալ խմբագրությամբ. 

«ԵՐԵԽԱՆԵՐԻ ԽՆԱՄՔԻ ՏՐԱՄԱԴՐՄԱՆ ԿԱՐԳԸ ԵՎ ՊԱՅՄԱՆՆԵՐԸ 

ՍԱՀՄԱՆԵԼՈՒ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 

ՄԻ ՇԱՐՔ ՈՐՈՇՈՒՄՆԵՐ ՈՒԺԸ ԿՈՐՑՐԱԾ ՃԱՆԱՉԵԼՈՒ ՄԱՍԻՆ». 

2) ուժը կորցրած ճանաչել որոշման 1-ին կետի 2-րդ ենթակետը, 2-րդ կետը, 

NN 2 և 3 հավելվածները։ 

5. Ուժը կորցրած ճանաչել՝  

1) Հայաստանի Հանրապետության կառավարության 2015 թվականի հոկ-

տեմբերի 29-ի «Հայաստանի Հանրապետության աշխատանքի և սոցիալական 

հարցերի նախարարության ենթակայությանը հանձնված խնամք և սպասարկում 

իրականացնող պետական ոչ առևտրային կազմակերպությունների հաստիքային 

միավորների չափորոշիչները հաստատելու և Հայաստանի Հանրապետության 

կառավարության 2007 թվականի մայիսի 31-ի N 730-Ն և N 815-Ն որոշումներում 

փոփոխություններ կատարելու մասին» N 1292-Ն որոշման 1-ին կետի 1-ին, 2-րդ և 

4-րդ ենթակետերը և NN 1, 2 և 4 հավելվածները. 

2) Հայաստանի Հանրապետության կառավարության 2007 թվականի մայիսի 31-ի 

«Ծերերի և հաշմանդամների խնամքի և սոցիալական սպասարկման նվազագույն 

չափորոշիչները հաստատելու մասին» N 730-Ն որոշման՝ 

ա. 1-ին կետի 1-ին, 5-րդ և 6-րդ ենթակետերը, 1.1-ին կետը, NN 1, 5 և 6 

հավելվածները՝ 2023 թվականի հունվարի 1-ից, 

բ. 1-ին կետի 2-րդ, 3-րդ և 4-րդ ենթակետերը, 2-րդ կետը, NN 2, 3 և 4 

հավելվածները՝ 2024 թվականի հունվարի 1-ից. 

3) Հայաստանի Հանրապետության կառավարության 2015 թվականի 

դեկտեմբերի 17-ի «Շուրջօրյա խնամքի տներում հոգեկան առողջության խնդիրներ 

ունեցող անձանց խնամքի և սոցիալական սպասարկման այլընտրանքային ծառա-

յությունների տրամադրման կարգը հաստատելու մասին» N 1533-Ն որոշումը։ 

6. Սահմանել, որ` 

1) «Սոցիալական աջակցության մասին» օրենքի 7-րդ հոդվածով սահման-

ված սկզբունքները և սույն որոշման 1-ին կետի 2-րդ ենթակետով սահմանված 

սոցիալական աջակցության չափորոշիչները պարտադիր են Հայաստանի Հանրա-

պետությունում գործող՝ տարեց և (կամ) հաշմանդամություն ունեցող անձանց 

խնամք տրամադրող բոլոր կազմակերպությունների համար՝ անկախ դրանց 

կազմակերպաիրավական ձևից՝ բացի «Տնային պայմաններում միայնակ տարեցների 

և հաշմանդամների սոցիալական սպասարկման կենտրոն» ՊՈԱԿ-ից, որի վրա 

տարածվում են 2015 թվականի հոկտեմբերի 29-ի N 1292-Ն որոշման N 3 հավելվածով 

սահմանված չափորոշիչները՝ տարեց և (կամ) հաշմանդամություն ունեցող անձանց 

տնային պայմաններում խնամքի ծառայություններ տրամադրելու դեպքում. 

2) «Ծխախոտային արտադրատեսակների և դրանց փոխարինիչների օգտա-

գործման հետևանքով առողջությանը հասցվող վնասի նվազեցման և կանխարգելման 

մասին» օրենքի 5-րդ և 6-րդ հոդվածների պահանջներին համապատասխան 

իրականացնելով ծխախոտի իրացումը՝ հայրենական արտադրության ֆիլտրով 

օրական 10 գլանակ ծխախոտ հատկացվում է Հայաստանի Հանրապետության 

աշխատանքի և սոցիալական հարցերի նախարարության ենթակայությամբ գործող 

տարեց և (կամ) հաշմանդամություն ունեցող անձանց շուրջօրյա խնամքի ծառա-

յություններ տրամադրող հատուկ (մասնագիտացված) հաստատություններում 

բնակվող բոլոր ծխող անձանց, ինչպես նաև Հայաստանի Հանրապետության 2011 

թվականի մայիսի 5-ի N 665-Ն որոշման N 9 հավելվածի 20-րդ կետի 1-ին, 2-րդ և 

3-րդ ենթակետերում նշված կազմակերպություններում բնակվող՝ 

ա.  սոցիալական նպաստի իրավունք ունեցող ծխող անձանց, 

բ. կենսաթոշակ ստանալու իրավունք ունեցող այն ծխող անձանց, որոնց 

Հայաստանի Հանրապետության 2011 թվականի մայիսի 5-ի N 665-Ն որոշման N 9 

հավելվածի 12-րդ կետի համաձայն, վճարվող կենսաթոշակի չափը չի գերազանցում 

5000 դրամը. 

3) սույն որոշմամբ սահմանված խնամքի և սոցիալական ծառայությունների 

ապահովման համար անհրաժեշտ ծախսերի նախատեսման հնարավորության 

հարցը ենթակա է քննարկման Հայաստանի Հանրապետության յուրաքանչյուր 

տարվա պետական բյուջեի նախագծի մշակման գործընթացի շրջանակներում 

Հայաստանի Հանրապետության աշխատանքի և սոցիալական հարցերի նախա-

րարության բյուջետային ծախսերի հայտի նախագիծը Հայաստանի Հանրապե-

տության ֆինանսների նախարարություն ներկայացնելու ժամանակ։ 

7. Սույն որոշումն ուժի մեջ է մտնում 2023 թվականի հունվարի 1-ից, բացա-

ռությամբ 1-ին կետի 2-րդ ենթակետով սահմանված N 2 հավելվածի 6-րդ, 8-րդ և 9-րդ 

գլուխների և 2-րդ կետի, որոնք ուժի մեջ են մտնում 2024 թվականի հունվարի 1-ից։ 

 
 

 
ՀԱՅԱՍՏԱՆԻ  ՀԱՆՐԱՊԵՏՈՒԹՅԱՆ 
                ՎԱՐՉԱՊԵՏ              Ն. ՓԱՇԻՆՅԱՆ 

 
         Երևան 

